
Útdráttur 

Refsingar eru mikilvægar til að halda friði innan samfélagsins. Þess vegna sættist 

þjóðfélagið við þær og telur þær þarfar. Fangelsi hér á landi eru fullnýtt og var 

rafrænt eftirlit fanga því lögleitt hér á landi sem nýtt úrræði afplánunar utan 

fangelsis. Það er gert að fyrirmynd nágrannalanda okkar. Rafrænt eftirlit sem 

lögleitt var hér á landi kallast „back door“ eftirlit þar sem afplánunarfangi þarf að 

sitja hluta dómsins í fangelsi áður hann getur farið í opið fangelsi, þaðan á Vernd 

og að lokum í rafrænt eftirlit. Rafrænt eftirlit sem úrræði mun bæði spara 

fangarými og fjármagn og ætti að verða til þess að boðunarlisti til afplánunar 

styttist talsvert. Fangelsun getur haft neikvæð áhrif á afplánunarfanga sem og 

aðstandendur. Afplánunarfangar sem sæta rafrænu eftirliti í lok afplánunar geta 

því aðlagast að samfélaginu að nýju, stundað vinnu, nám eða sinnt þeim 

verkefnum sem uppfylla skilyrði Fangelsismálastofnunar. Það er mikill hagur af því 

að á meðan á afplánun stendur geti viðkomandi sinnt þeim skyldum sem hann 

hefur gagnvart fjölskyldu sinni og um leið unnið að sínum málum til betrunar með 

aðstoð félagsráðgjafa og notið góðs af heildarsýn hans. Lögleiðing rafræns eftirlits  

er þannig samfélagslegur ávinningur og allra hagur til þess að afplánunarfangi geti 

áfram verið virkur samfélagsþegn þrátt fyrir að hafa takmarkað frelsi vegna 

refsiverðrar háttsemi. Að auki getur rafrænt eftirlit dregið úr endurteknum 

afbrotum og dregið úr afbrotatíðni. 

Formáli 

Þessi ritgerð er metin til 12 ETCS eininga lokaverkefnis til BA gráðu í félagsráðgjöf, 

innan Félagsvísindasviðs í Háskóla Íslands. Ritgerðin var unnin á vormisseri 2013. 

Tilgangur þessa verkefnis var að skoða og færa fram þann jákvæðu ávinning sem 

rafrænt eftirlit hefur fyrir samfélagið, afplánunarfanga og aðstandendur þeirra. 

Úrræðum til afplánunar hefur fjölgað og orðið til þau betrunar fyrir 

afplánunarfanga á þann hátt að þeir eru ekki einangraðir frá samfélaginu og 

aðstandendum sínum þó frelsi þeirra skerðist vegna refsiverðrar háttsemi.  

Ég vil koma hér á framfæri innilegu þakklæti til leiðbeinanda míns, Berglindar  

Óskar Filippíudóttur félagsráðgjafa hjá Fangelsismálastofnun fyrir dygga aðstoð, 

faglegar og gagnlegar leiðbeiningar og ráðgjöf við vinnslu þessa verkefnis. Einnig vil 

ég þakka tengdaforeldrum mínum, Sigríði Ólafsdóttur og Þórði Jóhannsyni fyrir alla 

þá hvatningu og aðstoð sem þau hafa veitt mér með börnin og annað sem hefur 

orðið til þess að öll vinnsla við verkefnið hefur gengið vel. Foreldrum mínum þeim, 

Ingibjörgu Sigurjónsdóttur og Grími Þór Gretarssyni vil ég þakka fyrir alla aðstoð og 

hvatningu. Síðast en ekki síst vil ég þakka manninum mínum, Ólafi Þór Þórðarsyni 

fyrir alla þolinmæðina, stuðninginn og hvatningu sem hefur verið mér afar dýrmæt.  

Inngangur 

Þar sem mannkynið er sífellt að viða að sér meiri þekkingu á sviði tækninnar er um 

að ræða hnattræna byltingu sem verður viðfangsmeiri með hverjum deginum. 

Þessi þekking er notuð af stofnunum, fyrirtækjum og allt niður í smærri einingar 

samfélagsins eins og fjölskyldur og einstaklinga. Fangelsismálastofnun ríkisins hefur 

tekið upp rafrænt eftirlit fanga líkt og önnur Norðurlönd hafa gert með góðum 

árangri. 

Mikil umræða hefur verið um fangelsismál hér á landi og þá einkum beinst að 

fullnýttum fangelsisrýmum. Hefur mikið verið rætt um að fjölga fangelsisrýmum og 

afplánunarúrræðum. Höfundur þessarar ritgerðar er fylgjandi því að 

afplánunarfangi njóti mannúðlegrar fangelsisvistar. Áhugi á ritgerðarefninu kom 

vaknaði þegar undirrituð skoðaði nánar hvernig fangelsisvistar getur umturnað lífi 

fólks. Ein af afleiðingum fangelsisvistar getur verið einangrun afplánunarfanga frá 

samfélaginu og sérstaklega frá aðstandendum sínum. Eftir afplánun í fangelsi, um 

tíma, getur verið erfitt að koma aftur út í samfélagið og reyna að fóta sig á nýjan 

leik sem virkur þjóðfélagsþegn og í hlutverki innan fjölskyldunnar. Með notkun 

rafræns eftirlits er hægt að draga úr þeim áhrifum sem einangrunin hefur og 

aðlaga afplánunarfanga að samfélaginu og sameina hann fjölskyldu sinni á ný. 

Heildarsýn félagsráðgjafa er mikilvægur grundvöllur þess að einstaklingur öðlist 

hjálp til sjálfshjálpar í aðlögun að samfélaginu á ný eftir refsivist. Þáttur 

félagsráðgjafans er því  mikilvægur í aðlögunarferli afplánunarfangans. 

Heimildir sem eru notaðar við vinnslu þessarar ritgerðar eru ritrýndar greinar 

úr tímaritum og heimasíður Fangelsismálastofnana á Íslandi, Danmörku og Svíþjóð. 

Stuðst er við opinberar og aðgengilegar upplýsingar Fangelsismálastofnana 

fyrrnefndra landa. Vísað er í frumvörp og lög sem fjalla um upptöku rafræns 

eftirlits.    

Ritgerðin er þannig uppbyggð að hún skiptist í fimm kafla. Í fyrsta kafla er 

fjallað um refsingar og Fangelsismálastofnun. Þar að auki er fjallað stuttlega um 

boðunarlista og að lokum fullnustu utan fangelsis. Annar kafli fjallar um rafrænt 

eftirlit. Skilyrði rafræns eftirlits í Svíþjóð og Danmörku er skoðað í samanburði við 

þau skilyrði sem þarf að uppfylla hérlendis. Þá er rakið ferli innleiðingar rafræns 



  

5 

eftirlits hér á landi. Þriðji kaflinn kemur að fjölskyldum afplánunarfanga, aðlögun 

þeirra að samfélaginu og upplifun afplánunarfanga og aðstandenda af rafrænu 

eftirliti. Þar er einnig fjallað um starf félagsráðgjafans og hvernig vinna þeirra getur 

gengt mikilvægu hlutverki fyrir fanga og aðstandendur þeirra. Einnig er litið nánar á 

störf réttarfélagsráðgjafa. Í fjórða kafla er samantekt á helstu efnistökum 

ritgerðarinnar og að lokum inniheldur fimmti kafli lokaorð höfundar og 

hugleiðingar sem tengjast viðfangsefninu. 

Markmið höfundarins er því að skoða hvernig rafrænt eftirlit kemur að 

notum fyrir fanga, aðstandendur og samfélagið í heild sinni. Ætlað er að skýra fyrir 

lesendum mikilvægi úrræða af þessu tagi. Að mati höfundar er vert að skoða efnið 

nánar þar sem um er að ræða nýjung varðandi afplánun dóma hér á landi. Þetta 

leiðir af sér spurninguna: Hvernig getur rafrænt eftirlit nýst föngum, 

aðstandendum þeirra og samfélaginu í heild? Hversu mikilvægt er að félagsráðgjafi 

og heildarsýn hans séu til taks í þegar afplánunarfangar fara aftur út í samfélagið? 

1. Fangelsisvist 

Refsingar gegn brotum hafa tíðkast frá örófi alda. Refsingar eru því vel þekktar og 

gegna stóru hlutverki í öllum þjóðfélögum (Jón Þór Ólason, 2004). Emile 

Durkeheim (1858-1917) var franskur félagsfræðingur sem er meðal annars þekktur 

fyrir skýringar sínar á hvernig nútíma samfélög virka. Hann hélt því fram að afbrot 

væru óhjákvæmileg og þau væru nauðsynlegur hluti af þróun siðgæðisþroska 

samfélagsins og laga þess. Ef engin afbrot væru framin, þá væri ekki um nein frávik 

að ræða, enga aðlögun, breytingar eða framfarir. Myndi slíkt valda stöðnun innan 

samfélagsins. Má líta á afbrot sem félagslega staðreynd í samfélaginu sem stuðla 

að sveigjanleika og refsingin verður að samstöðu meðal fólksins. Refsingar eru því 

ásættanlegar og álitnar vera þarfar til að viðhalda friði í samfélaginu. Refsingar við 

afbrotum ættu því að hafa ákveðin varnaðaráhrif fyrir aðra einstaklinga í 

samfélaginu og helst þá sem láta refsihótunina hafa áhrif á sig (Jón Þór Ólason, 

2004).  

1.1 Fangelsismálastofnun ríkisins (FMS) 

Í 69. grein Stjórnarskrá lýðveldisisns Íslands nr. 33/1944 segir svo: 

Engum verður gert að sæta refsingu nema hann hafi gerst sekur um 

háttsemi sem var refsiverð samkvæmt lögum á þeim tíma þegar hún 

átti sér stað eða má fullkomlega jafna til slíkrar háttsemi. Viðurlög 

mega ekki verða þyngri en heimiluð voru í lögum þá er háttsemi átti sér 

stað. 

Ekki er skilgreint hverjar refsingarnar eru eða hvernig og með hvaða hætti eigi að 

framfylgja þeim nema að refsingu sé haldið innan ramma þeirra laga sem eru við 

lýði á þeim tíma sem afbrotið á sér stað. Með því er löggjafanum gefið það vald að 

ákvarða í hverju refsiverð háttsemi liggur og hvaða viðurlögum sé beitt en þó 

takmörkum háð (Jón Þór Ólason, 2004).  

Innanríkisráðherra fór áður með yfirumsjón fangelsismála hér á landi 

samkvæmt 1. gr. laga um fullnustu refsinga nr. 49/2005. Því var breytt og fer nú 

ráðherra með yfirumsjón fanglesismála samkvæmt 401 grein a, laga um breytingar 

á ýmsum lögum vegna heildarskoðunar á lögum um Stjórnarráð Íslands nr. 



  

7 

126/2011 og kemur þar með að ráðningu framkvæmdastjóra 

Fangelsismálastofnunar til fimm ára í senn. Hlutverk Fangelsismálastofnunar er að 

sjá um fullnustu refsinga samkvæmt dómi ásamt öðrum verkefnum sem falla undir 

þau lög og reglugerðir sem stofnuninni eru sett (Lög um fullnustu refsinga nr. 

49/2005). Fangelsismálastofnun sér um rekstur fangelsa og tilgangur þeirra er að 

fullnusta refsidóma eftir efni þeirra og munu þá dæmdir menn taka út þá refsingu 

sem ákvörðuð er í dómi. Markmið fangelsunar er að öryggi sé haft í fyrirrúmi sem 

og að réttaröryggi almennings sé tryggt. Þá sé stefnt að því að föngum sé tryggð vel 

skipulögð afplánun og höfð séu í fyrirrúmi mannleg og virðingaverð samskipti. 

Unnið er markvisst að því að aðstæður og umhverfi séu hvetjandi fyrir fanga til að 

takast á við þau vandamál sem þeir eiga við að etja. Til að þeim markmiðum sé náð 

þarf að setja fram einstaklingsmiðaða áætlun um afplánun hvers fanga í upphafi 

refsivistar (Fangelsismálastofnun Ríkisins, 2004). Sú áætlun felur í sér þætti eins og 

áhættumat, meðferðarþörf, getu til vinnu og eða náms, sálfræðilegan-, 

félagslegan-, og annan stuðning. Menntað og þjálfað starfsfólk vinnur síðan eftir 

þeirri áætlun sem sniðin er að þörfum fangans og í samráði við hann og er hún 

síðan endurskoðuð reglulega (Fangelsismálastofnun Ríkisins, 2004). 

Í markmiðum og stefnu Fangelsismálastofnunar er greint frá því að margt 

bendi til þess að föngum muni fjölga á næstu árum, vegna fjölgunar íbúa, fleiri 

refsidóma og þyngri refsinga. Æskilegast væri að einhver hluti fangaklefa væru 

lausir en í raun væru klefar nánast fullnýttir þar sem tekist hefur að láta dómþola 

afplána refsingar fljótlega eftir uppkvaðningu dóma. Þá er mikil áhersla lögð á að 

fullnusta refsinga geti hafist fljótlega eftir uppkvaðningu dóma. Fjöldi 

afplánunarfanga er ekki einungis bundinn við fjölda refsidóma eða lengd 

fangelsisrefsingar heldur koma til greina aðrir þættir eins og lög og reglur um 

veitingu reynslulausnar, fangar sem eru vistaðir utan fangelsis og 

samfélagsþjónusta (Fangelsismálastofnun Ríkisins, 2004).  

1.2 Boðunarlisti 

Fangelsismálastofnun er með svokallaðan boðunarlista sem á eru nöfn þeirra 

einstaklinga sem Fangelsismálastofnun boðar til afplánunar. Árið 1994 voru um 

200 einstaklingar á boðunarlista Fangelsismálastofnunar en þeim fækkaði niður í 

um það bil 70 tveimur árum síðar. Ástæður fækkunarinnar mátti rekja til nýs 

fangahúss á Litla- Hrauni, samfélagsþjónustu og áfangaheimilisins Verndar. Frá 

árinu 2004 er boðunarlistinn aftur tekinn að lengjast. Ástæður þess eru vel 

heppnaðar aðgerðir lögreglu við að ná afbrotamönnum og aukin samvinna lögreglu 

á alþjóðlegum vettvangi. Þar með talið er fjölgun á óskilorðsbundinna refsinga. 

Dæmi eru um að óskilorðsbundnir dómar hafi tekið að fyrnast vegna þess að 

fangelsin hafa ekki annað því að taka dómþola til afplánunar á tilsettum tíma. 

Hættulegum föngum sem sitja inni hefur fjölgað, sem verður til þess að það hægist 

á flæði afplánunarfanga í gegnum fangelsin. Komast þá færri að til að afplána 

refsingar sínar. Með þeirri þróun sem blasir við er hætta á að vægari dómar muni 

fyrnast en það tekur fimm til tuttugu ár fyrir óskilorðsbundna dóma að fyrnast, 

eftir því um hversu þunga refsingu er að ræða (Ríkisendurskoðun, 2010).  

1.3 Fullnusta utan fangelsis 

Í 24. grein laga um fullnustu refsinga nr. 49/2005 er Fangelsismálastofnun heimilt 

að leyfa afplánunarföngum að ljúka afplánun sinni utan fangelsis, stundi þeir nám 

eða vinnu og hafi búsetu sem hefur verið samþykkt af Fangelsismálastofnun. 

Fangelsismálastofnun hefur samið við ákveðin félagasamtök og stofnanir um að 

taka á móti föngum til vistunar ef þeir hafa uppfyllt tilsett skilyrði. Vistunarúrræði 

utan fangelsis hafa verið að ryðja sér til rúms hérlendis síðan samfélagsþjónusta 

var fyrst lögfest með lögum nr. 55/1994. Samfélagsþjónusta (e. Community 

service) er úrræði sem er tímabundið ólaunað starf í þágu samfélagsins og kemur í 

stað afplánunar í fangelsi. Samfélagsþjónustan býr yfir þeim kosti að brotamenn 

geta haldið sambandi við fjölskyldur sínar og stundað nám og eða vinnu samhliða 

því að taka út refsingu. Þessi vinna sem felst í því að sinna líknar- eða 

hjálparstörfum, hefur uppeldislegt gildi fyrir brotamanninn auk þess að nýtast 

samfélaginu (Fangelsismálastofnun ríkisins, e.d. -a).  

Fangelsismálastofnun hefur verið með samning við Áfangaheimilið Vernd frá 

árinu 1995 þar sem afplánunarföngum er hjálpað að aðlagast samfélaginu á ný 

eftir afplánun í fangelsi. Á Áfangaheimilinu Vernd, fangahjálp, hafa hátt í 

níuhundruð fangar lokið afplánun sinni (Vernd, e.d.- a). Fangelsismálastofnun hefur 

einnig samið við Hlaðgerðarkot og Sólheima um sambærilega þjónustu 

(Ríkisendurskoðun, 2010). Markmið fangahjálpar á Vernd er að afplánunarföngum 

er gefinn kostur á að aðlaga sig að samfélaginu seinustu mánuði refsivistar og er 

nám, vinna eða þátttaka í áfengis-, og eða fíkniefnameðferð hluti af þeim 

frumskilyrðum sem afplánunarföngum eru sett (Ríkisendurskoðun, 2010; Vernd, 

e.d.-a). Fangelsismálastofnun metur hvort afplánunarfangar uppfylli skilyrði til 

vistunar á Áfangaheimilinu. Stjórn Verndar metur einnig hvort afplánunarfangar 

uppfylli tilsett skilyrði sem sett eru og veitir samþykki til vistunar fanga á 

Áfangaheimilinu eftir því. Sé umsókn afplánunarfanga samþykkt af 

Fangelsismálastofnun og Vernd samþykkir afplánunarfangar með undirskrift sinni 

að framfylgja þeim skilyrðum og reglum sem sett eru. Hinsvegar ef 

afplánunarfangar gerast brotlegir gagnvart skilyrðum og reglum sem sett eru, 

munu þeir verða fluttir aftur í fangelsi og ljúka afplánun sinni þar (Vernd, e.d.-b).  

Þrátt fyrir þessi úrræði sem eru í boði fyrir þá sem uppfylla tilsett skilyrði þá 

er enn mikil þörf fyrir fleiri fangelsisrými. Þau rými sem eru til staðar eru fullnýtt og 

eru ekki byggð til að standa undir þeim fjölda fanga sem þar er. 

Fangelsismálastofnun nær ekki að uppfylla þá lagalegu skyldu sem hún hefur um 

vistun fanga. Auk þess er ekki til staðar það svigrúm sem þarf til að sinna viðhaldi, 

þrifum og endurbótum á fangaklefum sem þykir vera nauðsynlegt til að gera 

fangavist sem mannúðlegasta. Þessi ofnýting sem hér um ræðir hefur líka í för með 

sér ógnun á öryggi afplánuarfanga og fangavarða (Ríkisendurskoðun, 2010). 

Í skýrslu Ríkisendurskoðunar (2010) til Alþingis kom fram að það sem Vernd 

hefur upp á að bjóða hefur reynst afplánunarföngum vel í aðlögun að samfélaginu 

eftir fangavist og fáir hafi því rofið þau skilyrði sem sett eru. Nýtt úrræði 

afplánunar utan fangelsis, rafrænt eftirlit fanga, var þá einnig til skoðunar til að 

fjölga vistunum. Hér á landi er rafrænt eftirlit ekki notað sem fullnustu úrræði þó 

Fangelsismálastofnanir á öðrum Norðurlöndum geri það. 

2 Rafrænt eftirlit 

Rafrænt eftirlit þjónar þeim tilgangi að draga úr fangelsisvistun og flýta fyrir 

lausn fanga úr fangelsum (Hofer, 2001). Fangelsismálastofnanir sem hafa innleitt 

rafrænt eftirlit (e. Electronic monitoring) sem úrræði til afplánunar, geta leyft 

föngum að sæta rafrænu eftirliti gegn því að hlíta ákveðnum skilyrðum sem eru 

sett. Ber að nefna að til eru tvenns konar kerfi rafræns eftirlits sem eru nefnd 

„front door“ og „back door“ eftirlit. „Front door“ eftirlit lýsir sér þannig að 

afplánunarfangi á þann kost að fara beint í rafrænt eftirlit í stað afplánunar í 

fangelsi, sé hann dæmdur til refsivistar í styttri tíma. „Back door“ eftirlit er þannig 

að afplánunarfangi sætir rafrænu eftirliti seinasta hluta refsivistar sinnar og á það 

að hjálpa honum að aðlagast samfélaginu á ný (Brottsförebyggande rådet, 2005).  

2.1 Rafrænt eftirlit í Svíþjóð og Danmörku 

Brottsförebyggande rådet – Brå, er umboð sem tilheyrir og starfar fyrir sænska 

réttarvörslukerfið og er miðstöð fyrir rannsóknar- og þróunarvinnu innan 

réttarkerfisins. Markmið Brå er að draga úr afbrotum og auka öryggi innan 

samfélagsins með því að gefa út opinber tölfræði gögn, miðla þekkingu um afbrot 

og vera með forvarnarstarf tengt þessum málaflokki. Þar að auki metur Brå 

umbætur og gerir rannsóknir sem nýtast til þróunar nýrrar þekkingar  á þessu sviði. 

Niðurstöður rannsókna Brå eru grundvöllur fyrir ákvarðanatöku er varðar refsingar 

innan sænska réttarkerfisins (Brottsförebyggande rådet, e.d.). 

Rafrænt eftirlit á sér lengri sögu í Svíþjóð en á hinum Norðurlöndunum en 

það hefur verið í notkun frá árinu 1994 (Brottsförebyggande rådet, 2007:3). Á 

árunum 1994-1998 var innleitt rafrænt „front door“ eftirlit, til reynslu við fullnustu 

refsidóma (Brottsförebyggande rådet, 2005:8). Það er í boði fyrir þá sem höfðu 

hlotið sex mánaða eða styttri fangelsisdóm (Kriminalvården, e.d.).  

Í október árið 2001 var farið af stað með tilraunaverkefni fyrir þá 

afplánunarfanga sem fengu að minnsta kosti tveggja ára fangelsisdóm. Markmiðið 

var að byggja upp og styrkja þá vinnu sem kemur að aðlögun afplánunarfanga inn í 

samfélagið á ný og þar með að draga úr endurkomu þeirra í fangelsi. 

Afplánunarfangar fengu með því tækifæri til að ljúka afplánun sinni utan veggja 

fangelsis með „back door“ eftirliti. Meginmarkmið verkefnisins var að þeir 

afplánunarfangar sem höfðu setið inni til lengri tíma fengu að lifa á ný sem virkir 

samfélagsþegnar seinustu mánuði afplánunarinnar. Rafræna eftirlitið átti því að 

auðvelda þeim þau umskipti sem verða við að fara úr fangelsi og út í samfélagið. Sá 

tími sem afplánunarfangar geta verið í rafrænu eftirliti er allt frá einum mánuði til 

fjögurra mánaða samfellt. Á þeim tíma þurfa afplánunarfangar að hlíta ákveðnum 

skilyrðum (Brottsförebyggande rådet, 2005:8; Brottsförebyggande rådet, 2007:3).  

Þau skilyrði eru að þeir hafi staðist kröfur og áhættumat, sem felur í sér mat á því 

hvort þeir séu líklegir til að strjúka, fremja afbrot eða neyta vímuefna af einhverju 

tagi. Afplánunarfangar þurfa að vera virkir í vinnu eða námi sem hefur verið 

samþykkt af Fangelsismálastofnun, hafa stað til að búa á og hafa þar síma og 

rafmagn. Fangelsismálastofnun er með aukið eftirlit sem felst í reglulegum 

fyrirvaralausum heimsóknum á vinnustað og heimili auk hringinga í 

afplánunarfanga (Brottsförebyggande rådet, 2005:8). Fangelsismálastofnun er með 

tengilið inni á vinnustað afplánunarfanga sem reglulega er haft samband við. 

Afplánunarfangar þurfa sjálfir að mæta um það bil tvisvar til þrisvar í mánuði til 

stofnunarinnar (Brottsförebyggande rådet, 2007:3). Tekið er blóð- eða þvagsýni af 

afplánunarfanga í upphafi afplánunar og í kjölfarið eru sýnatökur gerðar eins oft og 

þurfa þykir á meðan á afplánun stendur. Eru þessi sýni notuð til staðfestingar á því  

að afplánunarfangar séu ekki að neyta áfengis eða annarra vímugjafa 

(Brottsförebyggande rådet, 2007:3). Svíþjóð var fyrst Norðurlandanna til að 

lögleiða rafrænt eftirlit til fullnustu refsinga. Það var ekki fyrr en árið 2005 sem 

Danmörk fylgdi í fótspor þeirra og lögleiddu rafrænt eftirlit sem afplánunarúrræði 

(Ragnar Kristoffersen, 2008). 

Í Danmörku var innleitt nýtt afplánunarúrræði til fullnustu refsingar árið 2005 

samkvæmt dönskum hegningarlögum (d. Straffuldbyrdelseslov) nr. 78 a – 78 f. 

Búnaðurinn sjálfur er í daglegu tali kallaður rafrænn fótfjötur (d. Elektronisk 

fodlænke) en verður hér einungis notast við heitið rafrænt eftirlit 

(Kriminalforsorgen, 2011). Við lögleiðingu úrræðisins var sá hópur sem upphaflega 

gat sætt rafrænu eftirliti takmarkaður við fólk sem hlaut dóma fyrir akstur undir 

áhrifum áfengis og þá sem keyrðu án réttinda. Ári seinna voru þær reglur rýmkaðar 

(Ragnar Kristoffersen, 2008) 

Samkvæmt reglum getur afplánunarfangi átt rétt á að afplána refsingu sína 

með rafrænu eftirliti ef hann hefur fengið fangelsisdóm allt að fimm mánuðum. 

Afplánunarfangi þarf því ekki að afplána hluta dóms í fangelsi heldur getur hann 

strax sótt um að sæta rafrænu eftirliti að uppfylltum öllum skilyrðum 

(Kriminalforsorgen, e.d-b).  

Þau skilyrði sem þarf að uppfylla eru meðal annars þau að aðstæður á 

lögheimili eða búsetu afplánunarfanga verða að vera viðunandi svo starfsmenn 

Fangelsismálastofnunar geti framkvæmt nauðsynlegt eftirlit og sannprófað búsetu 

hans. Leita þarf eftir samþykki sambýlisfólks afplánunarfanga svo að rafrænt eftirlit 

geti farið fram á sameiginlegum dvalarstað þeirra. Önnur skilyrði eru þau að 

afplánunarfangi þarf að vera í vinnu, námi eða einhverju sambærilegu meðan á 

afplánun stendur og það hafi verið samþykkt af Fangelsismálastofnun. Sé 

viðkomandi hinsvegar á starfslokasamningi, ellilífeyrisþegi eða fær dagpeninga þarf 

hann að útvega sér vinnu sem getur falið í sér sjálfboðastarf eða samfélagsvinnu 

(Kriminalforsorgen, e.d.-a).  

Þeir sem sækja um að sæta rafrænu eftirliti geta átt von á neitun hafi þeir 

ólokið mál í dómskerfinu, hafa gerst brotlegir varðandi lög um vopn og sprengiefni 

og einnig ef viðkomandi hefur sætt slíku eftirliti á síðastliðnum tveimur árum 

(Kriminalforsorgen, e.d-b). 

Afplánunarfanga er boðið að taka þátt í áfengis- og eða  vímuefnameðferð á 

vegum Fangelsismálastofnunar þar sem ekki er leyfilegt að neyta áfengis, vímuefna 

eða annarra ólöglegra efna meðan á afplánun stendur. Ef viðkomandi þarf á lyfjum 

að halda þurfa þau að vera ávísuð af lækni. Einnig eru fyrirvaralausar heimsóknir 

starfsmanna Fangelsismálastofnunar nokkrum sinnum í viku. Þær heimsóknir eru 

til að sannreyna að viðkomandi hafi ekki rofið skilyrðin (Kriminalforsorgen, e.d.-c). 

2.2 Rafrænt eftirlit á Íslandi 

Fram kom í skýrslu Ríkisendurskoðunar (2010) að Fangelsismálastofnun hafi lagt 

fram nýjar hugmyndir að úrræðum til afplánunar utan fangelsis fyrir fanga, rafrænt 

eftirlit. Þáverandi dómsmála- og mannréttindaráðherra skipaði nefnd sem átti að 

sjá um heildarendurskoðun á lögum um fullnustu refsinga og gera drög að 

frumvarpi til breytinga á þeim. Tilgangur frumvarpsins var tvíþættur, að lögfesta 

nýtt fullnustuúrræði, rafrænt eftirlit og að hækka hámarksrefsingu sem unnt væri 

að fullnusta með samfélagsþjónustu. Var frumvarpið gefið út með athugasemdum 

og þeim rökstuðningi að horft væri til reynslu nágrannaþjóða í þessum efnum 

(Alþingi, e.d.). 

2.3 Frumvarp um breytingar á lögum 

Rafrænt eftirlit og hækkun hámarksrefsingar samfélgsþjónustu kom vel til álita og í 

byrjun apríl mánaðar árið 2011 lagði innanríkisráðherra, Ögmundur Jónasson, fram 

frumvarp til laga um breytingu á lögum um fullnustu refsinga nr. 49/2005 á 139. 

löggjafarþingi 2010-2011 (Alþingi, e.d). Frumvarpið gekk til allsherjarnefndar sem  

sendi umsagnarbeiðnir um frumvarpið til stofnanna. Þær stofnanir sem sendu inn 

umsögn voru; Laganefnd Lögmannafélags Íslands (LMFÍ), Umboðsmaður barna, 

Ríkissaksóknari, Jafnréttisstofa, Dómarafélag Íslands, Persónuvernd og Fjarskipti 

ehf., betur þekkt sem Vodafone. Frumvarpið fékk jákvæðar undirtektir 

umsagnaraðila gagnvart upptöku rafræns eftirlits fanga sem afplánunar úrræði. 

Bent var á ýmis atriði sem betur máttu fara, þar á meðal var óskað eftir því af 

Laganefnd LMFÍ að nánari útskýringa væri þörf á hvernig búnaður væri notaður til 

eftirlitsins. Í frumvarpinu kom fram að það yrði í höndum Fangelsismálastofnunnar 

hverskonar búnaður yrði notaður sem fellur undir skilyrði ákvæðisins. Með rafræna 

eftirlitinu fær afplánunarfanginn takmarkaða friðhelgi og einkalíf og er þess krafist 

á grundvelli persónuverndar að gerð sé grein fyrir þeim búnaði sem mun verða 

notaður. Þess sé einnig óskað að lögin muni innihalda skýrt ákvæði sem tekur til 

meðferðar þeirra upplýsinga sem safnast meðan dómþoli tekur út refsingu sína 

með þessum hætti. Gerir Persónuvernd kröfur um það að ef þriðji aðili komi að 

eftirlitinu, muni Fangelsismálastofnun gera vinnslusamning við þann aðila til 

samræmis við 13. grein laga um persónuvernd og meðferð persónuupplýsinga nr. 

77/2000 (Laganefnd lögmannafélag Íslands, 2011; Persónuvernd, 2011). Að auki 

vildi Jafnréttisstofa koma því á framfæri að eftir því sem best væri vitað þá uppfylli 

kynferðisafbrotamenn ekki þau skilyrði sem eru sett til að geta nýtt sér afplánun 

utan fangelsis þar sem þeir komast ekki inn hjá Vernd. Að mati Jafnréttisstofu ætti 

að skoða þann kost nánar hvort kynferðisbrotamenn gætu sætt rafrænu eftirliti og 

þá jafnvel um nokkurra ára skeið. Þar sem Jafnréttisstofa annast stjórnsýslu á sviði 

jafnréttismála hérlendis í samræmi við lög um jafna stöðu og rétt kvenna og karla 

þá er ætlast til þess að kvenföngum standi þessi kostur til boða og aðgengi að 

Vernd til jafns  við karla (Jafnréttisstofa, e.d.; Jafnréttisstofa, 2011). 

Rafrænt eftirlit með föngum var lögfest þann 1. október 2011 með lögum nr. 

129/2011 um breytingu á lögum um fullnustu refsinga nr. 49/2005. Samkvæmt 

þeim lögum getur Fangelsismálastofnun leyft fanga að ljúka afpánun sinni utan 

fangelsis með tilteknum búnaði, hafi hann verið dæmdur í óskilorðsbundið fangelsi 

í 12 mánuði eða lengur. Síðar eða þann 5. mars 2012 undirritaði 

Fangelsismálastofnun samning við Öryggismiðstöðina um rafrænt eftirlit fanga 

(Fangelsismálastofnun, e.d. -b).  

2.4 Skilyrði rafræns eftirlits 

Afplánun fanga lengist um 2,5 daga fyrir hvern mánuð sem hefur verið dæmdur og 

getur mest orðið 240 dagar, afpláni þeir refsingu sína með rafrænu eftirliti í stað 

afplánunar í fangelsi (Lög um fullnustu refsinga nr. 49/2005). Til að geta sótt um að 

afplána hluta refsingar á þann hátt þarf fangi að hafa setið af sér 1/3 hluta dómsins 

í fangelsi og hafa sýnt af sér góða hegðun og talist hæfur til að fara á Vernd og í 

rafrænt eftirlit í framhaldi af því. Hér er um að ræða tröppugang afplánunarfanga 

aftur út í samfélagið. Tröppugangurinn lýsir sér þannig að afplánunarfangi fer fyrst 

í lokað fangelsi, þaðan yfir í opið fangelsi og þá sækja þeir sérstaklega um að fara á 

Vernd. Þar eru afplánunarfangar á reynslu áður en þeir fara í rafrænt eftirlit 

(Halldór Valur Pálsson, munnleg heimild). 

Skilyrði sem þarf að uppfylla inni á Vernd eru þau sömu og búið er að 

lögfesta fyrir rafrænt eftirlit. Samkvæmt 24. grein, b lið laga um fullnustu refsinga 

nr. 49/2005 eru talin upp þau skilyrði rafræns eftirlits sem þarf að uppfylla og eru 

eftirfarandi: 

1. að fangi teljist hæfur til að sæta rafrænu eftirliti, 

2. að fangi hafi fastan dvalarstað sem samþykktur hefur verið af 
fangelsismálastofnun, 

3. að maki fanga, forráðamaður, nánasti aðstandandi eða 
húsráðandi samþykki að hann sé undir rafrænu eftirliti á 
sameiginlegum dvalarstað þeirra, 

4. að fangi stundi vinnu, nám, sé í starfsþjálfun, meðferð eða sinni 
öðrum verkefnum sem fangelsismálastofnun hefur samþykkt og 
er liður í aðlögun hans að samfélaginu á ný, 

5. að fangi hafi áður nýtt sér úrræði skv. 1. mgr. 24. gr. með 
fullnægjandi hætti, 

6. að fangi hafi ekki rofið skilyrði rafræns eftirlits á síðastliðnum 
þremur árum, 

7. að fangi eigi að jafnaði ekki mál til meðferðar hjá lögreglu, 
ákæruvaldi eða dómstólum þar sem hann er kærður fyrir 
refsiverðan verknað enda sé málið rekið með eðlilegum hætti 
og dráttur því ekki af völdum fangans (Lög um fullnustu refsinga 
nr. 49/2005 með áorðnum breytingum 129/2011). 

 

Skilyrðin sem afplánunarfangar þurfa að fara eftir á meðan á rafræna 

eftirlitinu stendur er þeim ekki ókunnug þar sem það er með sama sniði og þeir 

hafa vanist á Vernd. Afplánunarfangar skulu alltaf vera á dvalarstað sínum klukkan 

sex til sjö að kvöldi og klukkan ellefu að kvöldi til sjö að morgni alla virka daga. Um 

helgar þurfa þeir að vera á dvalarstað sínum á milli klukkan níu að kvöldi til sjö að 

morgni. Einnig eiga afplánunarfangar að vera á dvalarstað sínum utan þess tíma 

sem þeir sækja nám, vinnu eða önnur verkefni sem hafa verið samþykkt af 

Fangelsismálastofnun. Þar að auki mega afplánunarfangar ekki neyta áfengis eða 

annarra efna. Þeir geta verið kallaðir inn til sýnatöku til að sannreyna að farið sé 

eftir settum skilyrðum. Fangelsismálastofnun getur sett fyrirmæli um umgengni við 

aðra og annað sem kemur til með að takmarka felsi ef þess þarf. Einnig má ekki 

fremja afbrot meðan á rafræna eftirlitinu stendur (Fangelsismálastofnun ríkisins, 

e.d.- c; Lög um fullnustu refsinga nr. 49/2005).  

2.5 Kostir rafræns eftirlits 

Innleiðing þessa úrræðis er þjóðhagslega hagkvæm. Kostnaðurinn sem fylgdi 

rafrænu eftirliti í Svíþjóð var tekinn saman og var sparnaðurinn sem því fylgdi um 

70 til 140 milljónir sænskra króna árið 1997. Ástæða þessa mikla sparnaðar er að 

fangelsisvist í Svíþjóð er mun kostnaðarsamari heldur en á hinum 

Norðurlöndunum. Sama ár voru um 3800 afplánunarfangar í rafrænu eftirliti og  

jafngildir það 390 fangarýmum. Afplánunarföngum í fangelsum mun fækka um 

350-400 manns árlega með tilkomu rafræns eftirlits (Hofer, 2001). 

Í rannsókn sem gerð var árið 2006 hér á landi kemur fram að Vernd sparar 

fangelsismálastofnun töluverðar upphæðir árlega (Hreinn S. Hákonarson, 2010). 

Rafrænt eftirlit kemur einnig til með að spara töluverðan kostnað. Nú þegar hefur 

rafrænt eftirlit verið við lýði í um eitt ár og ekki hafa komið fram nein vankvæði 

með þetta úrræði og er því vert að halda því áfram. Í dag sæta átta manns í 

rafrænu eftirliti og eru engin takmörk á því hversu margir geta verið í rafrænu 

eftirliti. Þar sem búnaðurinn er leigður af umboðinu, sem er Öryggismiðstöðin, þá 

þarf stofnunin ekki að annast viðhald eða annað sem að honum snýr. Hér er því um 

að ræða úrræði sem sparar Fangelsismálastofnun töluverðar upphæðir á hverju 

ári. Það er því samfélaginu til bóta þar sem sparnaður í ríkisrekstri er mikilvægur 

(Halldór Valur Pálsson, munnleg heimild).  

Fangelsismálastofnun áætlar að hægt sé að spara um fimm til sjö 

fangelsisými á ári með þessum hætti en kostnaður við hvern afplánunarfanga í 

fangelsi er um 24 þúsund krónur á sólarhring eða sem nemur 8,8 milljónum 

krónum á ári. Kostnaðaráætlun Fangelsismálastofnunar varðandi rafrænt eftirlit 

hljóðar upp á átta þúsund krónur á dag eða nærri þremur milljónum króna á ári 

(Ríkisendurskoðun, 2010). Heildar kostnaður við rafrænt eftirlit nemur rúmlega níu 

milljónum króna á ári og í því er innifalið eitt stöðugildi og aukið aðkeypt eftirlit 

með starfstengdum kostnaði. Búnaðurinn fyrir hvern fanga kostar um 42 þúsund 

krónur á mánuði og líklega þarf að fjölga stöðugildum ef fleiri afplánunarfangar 

fara í rafrænt eftirlit heldur en eru nú í dag (Alþingi, e.d; Halldór Valur Pálsson, 

munnleg heimild).  

Annar kostur sem rafrænt eftirlit hefur sem afplánunarúrræði er að það 

dregur úr endurteknum afbrotum. Marklund og Holmberg (2009) gerðu 

samanburðar rannsókn milli tveggja hópa sem hvor um sig taldi 260 manns, þar 

sem annar hópurinn afplánaði refsivist í fangelsi og hinn hópurinn afplánaði með 

rafrænu eftirliti. Fylgst var með hópunum í þrjú ár eftir að afplánun refsivistar lauk. 

Niðurstöður rannsóknarinnar voru að 26% af hópnum sem afplánaði í rafrænu 

eftirliti hafði gerst sekur um ný afbrot. Hinsvegar hafði 38% af hópnum sem 

afplánaði í fangelsi gerst sekur um ný afbrot. Marktækur munur er á milli hópanna 

hvað varðar endurtekin afbrot. Með þessari rannsókn má gera ráð fyrir að hægt sé 

að draga úr afbrotatíðni í samfélaginu með innleiðingu rafræns eftirlits (Marklund 

og Holmberg).  

Aukinn sparnaður er jákvæður fyrir Fangelsismálastofnun ríkisins og aukin 

hagræðing fyrir alla sem koma að þessu úrræði. Fjölskyldur og nánustu 

aðstandendur hafa einnig hag af úrræðinu en í næsta kafla verður farið ítarlegar í 

umfjöllun um fjölskylduna, hlutverk hennar og mikilvægi hennar í lífi fanganna.  

3 Fjölskyldan 

Fjölskylda er eitt af þeim félagslegu hugtökum sem hefur fylgt mannkyninu lengi og 

hefur verið fjallað um á sviðum heimspekinnar. Til dagsins í dag hefur fjölskyldan 

verið vinsælt viðfangsefni innan samfélagsfræðinnar. Ekki hefur tekist að koma 

með eina haldbæra og fullkomna skilgreiningu á því hvað fjölskylda er, þó reynt 

hafi verið að flokka hana eftir tíma, formgerð og tegundum. Ástæða þess getur 

verið sú að fjölbreytileiki aðstæðna og áhrif ýmissa samverkandi þátta hafa sitt að 

segja varðandi það að fjölskyldan fellur ekki undir neinn einn ákveðinn flokk (Sigrún 

Júlíusdóttir, 2001).  

Ríkjandi hugmyndafræði hvers tíma og menningarsvæðis hefur gjarnan sett 

svip sinn á hvernig kynjahlutverk, skyldur, tengsl, hvað eigi og hvað megi og þannig 

skapað mynstur fyrir komandi kynslóðir. Hvað sem því líður þá hefur rauði 

þráðurinn, frá ritum Aristótelesar til nútíma félagsfræðinga, verið sá að fjölskyldan 

hefur löngum gengt því hlutverki að vera frumhópur einstaklingsins. Fjölskyldan og 

eða hjónabandið er umgjörðin sem verndar, í lagalegum, efnahagslegum og 

siðferðislegum skilningi, viðkvæm og persónuleg tilfinningabönd, ást tveggja 

einstaklinga, foreldra og barna. Í þessa umgjörð leitar einstaklingurinn til að 

uppfylla ýmsar þarfir, til dæmis vegna erfiðleika eða áfanga sem náðst hefur, hópur 

náinna einstaklinga til að fagna og syrgja með (Sigrún Júlíusdóttir, 2001). Tengsl eru 

mikilvæg hverjum einstaklingi og eru aðstandendur afplánunarfanga gjarnan 

minnihlutahópur þegar kemur að því að einstaklingur úr fjölskyldunni fer í fangelsi. 

3.1 Börn afplánunarfanga 

Samspil er á milli barnæsku og fullorðinsára og tengsl við foreldra eða aðra 

umönnunaraðila fyrstu ár barna gefa tóninn um hvernig barnið, síðar hinn 

fullorðni, annast og hugsar um sjálfan sig. Þannig finnur barn til öryggis og með 

tímanum samsamar það sig þeim sem það hefur treyst á og hefur átt hvað mest 

samskipti við. Tengsl barna við foreldra eða aðra umönnunaraðila eru eðlislæg 

hvöt mannsins til að bindast þeim sem veitir barninu öryggi, umönnun og vernd 

(Sæunn Kjartansdóttir, 2009).  

Rannsóknir hafa sýnt að fangelsun hefur ekki einungis áhrif á foreldra heldur 

einnig börn og getur það haft neikvæð áhrif á þau, hafi þau verið aðskilin frá einni 

af mikilvægustu manneskjunum sem þau líta upp til og hafa sem fyrirmyndir (Al 

Garaibeh, 2008). Börnin eru fórnarlömb aðstæðna sem foreldrar þeirra sköpuðu og 

fangelsun foreldris getur verið marktæk spá um félagslega útskúfun í uppvexti 

þeirra. Þau neikvæðu áhrif geta varað í langan tíma og dregið úr velferð barna 

varðandi efnahagslegan, tilfinningalegan og andlegan þroska seinna meir. Áhrif á 

andlega líðan geta komið fram sem kvíði, reiði, skömm, einmannaleiki, leiði, 

sektarkennd, þunglyndi, lágt sjálfsöryggi og að fjarlægjast tilfinningalega frá 

fjölskyldu og vinum (Al Gharaibeh, 2008; Geller, Garfinkel og Western, 2011). 

Afleiðingar fangelsunar foreldris á börn geta einnig komið fram sem slakur árangur 

í skóla, misnotkun á vímuefnum og þau geta jafnvel komist í kast við lögin (Arditti, 

Lambert-Shute og Joest, 2003). Eftir því sem fangelsisvist foreldris er lengri, má 

gera ráð fyrir því að það valdi meiri röskunum á högum þeirra barna sem í hlut eiga 

(Chung, 2011; Hreinn S. Hákonarsson, 2007). Tengsl eru mikilvæg og til að koma í 

veg fyrir rof þeirra þá er börnum tryggður sá réttur að viðhalda þeim tengslum. Í 

Barnalögum nr. 76/2003 segir að barn eigi rétt á að þekkja báða foreldra sína. Hér 

er því um að ræða lagalegan rétt auk þess sem þau hafa siðferðilegan rétt til þess 

að þekkja báða foreldra sína (Steinunn Bergmann, 2007). 

Í Barnaverndarlögum er ekki sérstaklega getið til um hver staða barna er 

þegar annað foreldri þeirra afplánar dóm í fangelsi eða réttarstöðu foreldra til 

umgengni við barnið (Steinunn Bergmann, 2007). Í Barnalögum nr. 76/2003 er þess 

hinsvegar getið í 46. grein a, að barnið eigi rétt á umgengni við nána vandamenn 

þess foreldris sem er bundinn takmörkun eða er ókleift að rækja umgengnisskyldur 

sínar gagnvart barni. Í Barnaverndarlögunum er ekki sérstaklega getið um rétt 

foreldris í afplánun til umgengni við barnið (Steinunn Bergmann, 2007). 

 Börn læra fljótt að fangelsi er ekki góður staður til að vera á og oft upplifir 

foreldrið skömm og erfiðleika gagnvart því að ræða við barnið um afbrot sín auk 

þess að finnast það hafa brugðist barninu sínu á allan hátt. Umgengni við foreldri 

sem afplánar dóm verður fyrst og fremst að vera út frá forsendum barnsins. 

Samskiptin eru að mestu leyti til að byggja upp öryggi og uppræta kvíða barnsins 

sem gjarnan kemur upp við aðstæður sem þessar. Fyrir öllu er að gera börnum ljóst 

að þessar aðstæður eru tímabundnar. Uppeldisskyldur falla því á herðar þeirra sem 

eru fyrir utan fangelsið (Hreinn S. Hákonarsson, 2007). Það er mikilvægt að 

afplánunarfangi geti enn sinnt skyldum sínum að hluta til sem foreldri og maki og 

ræktað tengsl sín við fjölskylduna á meðan á afplánun stendur. Í öllum fangelsum 

er heimsóknaraðstaða í boði en þó á sérstökum heimsóknartímum. Ef heimsóknir 

þurfa að fara fram utan fangelsis eru gerðar viðeigandi ráðstafanir. Ef 

fjölskyldutengslum er ekki viðhaldið á meðan foreldri er í afplánun, þá fylgir því 

ekki mikill stuðningur til að viðkomandi geti uppfyllt skyldur sínar sem foreldri 

barna sinna (Aðgát, e.d.; Steinunn Bergmann, 2007). Í slíkum aðstæðum sem lýst er 

hér, má greina vanlíðan meðal fanga og aðstandenda í heimsóknum, en með 

rafrænu eftirliti má draga úr henni og auðvelda einstaklingum að takast á við þær 

tilfinningar. 

3.2 Upplifun afplánunarfanga og aðstandenda 

Tilfinningin sem aðstandendur finna fyrir þegar dómþoli afplánar refsingu sína er 

missir. Missirinn kallar fram stuðning og samúð hjá öðrum sem verður til þess að 

fjölskyldan geri sér grein fyrir því að þurfa að takast á við aðskilnaðinn. Smánin og 

stimplunin sem fylgir því að fjölskyldumeðlimur sitji í fangelsi getur orsakað skort á 

félagslegum stuðningi og orðið til þess að fjölskyldan dragi úr samskiptum sínum 

við afplánunarfangann (Arditti, Lambert-Shute og Joest, 2003). 

 Rannsóknir hafa sýnt að tenging er á milli fátæktar og fjölskyldu þegar annað 

foreldrið er skyndilega orðið „einstætt“ með allar fjárhagslegar byrðar á herðum 

sér til að framfleyta fjölskyldunni (Arditti, Lambert-Shute og Joest, 2003; 

Ríkisendurskoðun, 2010). Oftar en ekki hvílir fjárhagsleg afkoma fjölskyldu meira á 

öðru foreldrinu og oftast er það faðirinn sem aflar meirihluta teknanna fyrir 

heimilið (Arditti, Lambert-Shute og Joest, 2003).  

Aðgát er félag aðstandenda afplánunarfanga. Það hefur verið starfandi frá 

árinu 2003. Þörfin fyrir félagið var mikil og er þeim ætlað að vera staður þar sem 

aðstandendur geta komið saman, skipst á upplýsingum, deilt áhyggjum og 

skoðunum en fyrst og fremst fundið stuðning frá þeim sem eru í svipaðri stöðu. 

Markmið þeirra sem standa að Aðgát er að bæta líðan afplánunarfanga og 

aðstandenda þeirra (Aðgát, e.d.-b). 

Það eru skiptar skoðanir varðandi rafrænt eftirlit og hefur 

Brottsförebyggande rådet tekið saman ýmsar upplýsingar um fanga sem sæta 

rafrænu eftirliti, upplifanir þeirra og aðstandenda þeirra. Samkvæmt þeim 

upplýsingum eru afplánunarfangar almennt jákvæðir gagnvart þessu úrræði vegna 

tækifærisins sem þeir öðlast til að sameinast fjölskyldum sínum á ný. Mikilvægt er 

að geta lagt rækt við hlutverk sitt innan fjölskyldunnar ásamt því að geta verið 

meðal vina sinna (Brottsförebyggande rådet, 2003, 2005:8, 2007; Eva Olkiewicz, 

2004). Rafræna eftirlitið hefur sannað að það er áreiðanlegur kostur til afplánunar 

og án þeirra neikvæðu afleiðinga sem gjarnan koma fram eftir fangelsisvist. 

Mikilvægast er fyrir afplánunarfanga að vita að þeir séu með í að skipuleggja 

afplánun sína (Brottsförebyggande rådet, 2007:3). Fangelsun til lengri tíma getur 

haft þær afleiðingar að takmarka reynslu og færni einstaklings úti á 

vinnumarkaðnum. Það getur einnig haft í för með sér að atvinnurekendur séu 

tortryggnari og fordómafyllri gagnvart þeim sem hafa setið í fangelsi heldur en 

öðrum. Þar af leiðandi eiga þeir í erfiðleikum með að fá vinnu sem aftur eykur líkur 

á endurkomu í fangelsi (Geller, Garfinkel og Western, 2011). Aðstandendur eru 

jákvæðir og telja að hagur sé af því að afplánunarfangi sæti rafrænu eftirliti, 

sérstaklega í þeim tilvikum þar sem börn eiga hlut að máli. Getur afplánunarfangi 

þar með uppfyllt skyldur sínar gagnvart þeim (Brottsförebyggande rådet, 2007:3). Í 

aðstæðum þar sem heimilisofbeldi kemur við sögu líta aðstandendur svo á að með 

takmörkun frelsis og ströngum skilyrðum geri afplánunarfangi sér grein fyrir 

alvarleika brotsins og sjái að sér í kjölfarið. Þolendur heimilisofbeldis líta svo á að 

rafrænt eftirlit sé gott og komi í veg fyrir mikla reiði og heift í garð þolanda. 

Rafræna eftirlitið geti því dregið úr þeirri líðan hjá afplánunarfanga sem annars 

myndi eflast inni í fangelsi. Afplánunarfangar sem eiga að baki afplánun í fangelsi til 

lengri tíma lýstu ánægju sinni með úrræðið. Þeir voru sammála um að tíminn 

mætti ekki vera styttri. Þeir vildu vera lengur í rafrænu eftirliti til að hafa nægan 

tíma í aðlögun og hlutverki sínu í nýju og betrumbættu lífi (Brottsförebyggande 

rådet, 2007:3).  

Neikvæðar skoðanir er líka að finna gagnvart rafrænu eftirliti. Eru það í 

flestum tilfellum þolendur alvarlegra afbrota svo sem kynferðisafbrota, sem finnst 

dæmd refsing vera of stutt. Þolendur upplifa vonbrigði og finnst réttarkerfið hafa 

brugðist þeim og brotið á réttindum þeirra fái gerendur að sæta rafrænu eftirliti. 

Þolendur alvarlegra afbrota vilja ekki viðurkenna rafrænt eftirlit sem afplánun 

(Brottsförebyggande rådet, 2007:3).  

Erfitt er fyrir fanga að koma út í þjóðfélagið aftur eftir einangrun í fangelsi. 

Viðbrögð fjölskyldu og annarra aðstandenda afplánunarfanga geta verið 

mismunandi. Þeir geta veitt honum viðeigandi stuðning eða auðveldað honum að 

brjóta af sér. Einnig geta þeir snúið við honum baki til að forðast að verða 

fórnarlömb átaka. Rannsóknir sýna að þeir afplánunarfangar sem hljóta lengri 

fangelsisdóma eru líklegri til endurkomu í fangelsi. Upplifun af vægðalausum og 

ópersónulegum aðstæðum fangelsislífsins geta haft áhrif á getu einstaklingsins til 

að fóta sig í samfélaginu (Christy og Travis, 2003). Hvorug rafrænu eftirlits kerfin, 

sem hafa verið í notkun um nokkurn tíma í Svíþjóð, hafa sýnt fram á aukningu þess 

að afplánunarfangar sýni refsiverða hegðun á ný (Brottsförebyggande rådet, 

2007:3). 

Mikilvægt er að fangar fái stuðning þegar kemur að því að fara aftur út í 

samfélagið eftir fangavist. Heildarsýn félagsráðgjafa á einkar vel við innan 

Fangelsismálastofnunar til að afplánunarfangar öðlist hjálp til sjálfshjálpar. 

3.3 Félagsráðgjöf  

Í siðareglum félagsráðgjafa segir svo að starf félagsráðgjafa byggi á þeim grundvelli 

að virðing sé fyrir manngildi og sérstöðu hvers einstaklings og trú á getu hans til að 

nýta hæfileika sína til fulls. Markmiðið er að vinna að lausn persónulegra og 

félagslegra vandamála og berjast gegn félagslegu ranglæti (Félagsráðgjafafélag 

Íslands, e.d.). Félagsráðgjafi nálgast viðfangsefni sín út frá heildarsýn. Hugmyndin 

byggir á þeirri sýn á manneskjuna að hver og einn einstaklingur er sérstakur og 

margbreytilegur. Líta þarf á aðstæður einstaklingsins frá öllum hliðum og í 

samræmi við umhverfi hvers og eins með tilliti til fjölskyldu, vina, vinnufélaga og 

samfélagsins í heild (Lára Björnsdóttir, 2006).  

Ef einhvers staðar er mikil þörf á heildarsýn félagsráðgjafa, þá er það innan 

Fangelsismálastofnunar (Berglind Filippíudóttir, munnleg heimild). 

Réttarfélagsráðgjöf (e. Forensic social work) er tiltölulega ný af nálinni hér á landi, 

en árið 2006 bauð Háskóli Íslands í fyrsta sinn upp á diplómanám í 

réttarfélagsráðgjöf á meistarastigi (Sigrún Júlíusdóttir, 2006). Réttarfélagsráðgjöf er 

sérfræðisvið innan félagsráðgjafar sem snýr að spurningum og málefnum sem 

tengjast lögum og réttarkerfinu (National oraganization of forensic social work, 

e.d.). Réttarfélagsráðgjöf er byggð á sérhæfðri þekkingu sem snertir marga 

þjónustuþætti er varða málarekstur og lagaleg málefni, aðstoð við fanga og 

fjölskyldur þeirra, brotaþola, ósakhæfa fanga og unga afbrotamenn. 

Réttarfélagsráðgjafar koma að dómsmálum þar sem börn eru fórnarlömb, 

hlutaðeigendur eða gerendur. Réttarfélagsráðgjafar koma einnig að umgengnis- og 

forsjármálum, forvörnum, sáttameðferð auk deilu- og úrskurðarmálum foreldra 

(National oraganization of forensic social work, e.d.; Sigrún Júlíusdóttir, 2006). 

 Félagsráðgjafar sem starfa hjá Fangelsismálastofnun veita dómþolum ráðgjöf 

og greiða úr almennum málum sem tilheyra daglegu lífi þeirra, jafnt innan sem 

utan fangelsa. Afplánuanrfangar sem komnir eru aftur út í samfélagið, eftir 

fangavist til lengri tíma, þurfa oftar en ekki aðstoð við að koma undir sig fótunum á 

ný. Að mati afplánunarfanganna sjálfra, er þörf fyrir aðstoð vegna fjármála, 

húsnæðisleitar, félagslegra tengsla og andlegrar líðanar. Löng fangelsisvist hefur 

áhrif á andlega líðan fanga, sem er af neikvæðum toga og þarfnast þeir mestrar 

aðstoðar vegna hennar (Brottsförebyggande rådet, 2007:3; Hreinn S. Hákonarson; 

Ríkisendurskoðun, 2010). Aðstandendum afplánunarfanga eru einnig veitt 

stuðningsviðtöl og ráðgjöf (Ríkisendurskoðun, 2010) 

Tveir félagsráðgjafar starfa hjá Fangelsismálastofnun ríkisins. Svo virðist sem 

það sé ekki nóg til að geta uppfyllt skyldur um betrun fanga samkvæmt lögum um 

fullnustu refsinga. Vandann má rekja til þess að störf þeirra hafa ekki verið metin 

eftir umfangi og þörf með tilliti til kostnaðargreiningar. Afplánunarfangar með 

langa dóma hafa í senn alvarleg félagsleg- og sálfræðileg vandamál sem kalla á 

aukna þjónustu sérfræðinga (Ríkisendurskoðun, 2010).  

Lög um fullnustu refsinga fela í sér refsingar fyrir afbrot og eru einnig ætluð 

til betrunar fanga. Mannúðarsjónarmið í anda evrópskra fangelsisreglna eru höfð 

að leiðarljósi og hefur lögbundin áhersla á betrun fanga aukið umsvif starfsemi 

Fangelsismálastofnunar og þá einkum hvað varðar störf sálfræðinga og 

félagsráðgjafa. Markmið meðferðar- og vistunaráætlunar sem gerð er í samvinnu 

við fanga í upphafi afplánunar er að leggja línur um hvernig aðstoð afplánunarfangi 

þarfnast. Allir afplánunarfangar eiga rétt á meðferðaráætlun en vegna þess hve fáir 

félagsráðgjafar sinna því þá er sú meðferðaráætlun einungis unnin fyrir lítinn hluta 

afplánunarfanga. Mikill ávinningur væri fólginn í því að allir fangar fengju 

meðferðaráætlun. Með því yrðu aðgerðir til betrunar markvissari. Áætlunin myndi 

leggja grunn að árangursmælingum og efla faglega ákvarðanatöku hvað varðar 

vistun fanga utan fangelsa (Ríkisendurskoðun, 2010).  

4 Umræða 

Afbrot eru félagsleg staðreynd og eru refsingar nauðsynlegur hluti af 

siðgæðisþroska samfélags og til að vekja upp samstöðu á meðal fólks. Þær eru því 

álitnar vera ásættanlegar og þarfar til að halda friði innan samfélags. Hér á landi 

sinnir Fangelsismálastofnun ríkisins því mikilvæga hlutverki að sjá um rekstur 

fangelsanna og sjá til þess að fullnusta refsidóma (Jón Þór Ólason, 2004). Þar að 

auki sinnir Fangelsismálastofnun verkefnum samkvæmt lögum og reglugerðum. 

Refsingar eiga að hafa forvarnargildi fyrir aðra í samfélaginu og draga úr afbrotum. 

(Jón Þór Ólason, 2004; Lög um fullnustu refsinga nr. 49/2005).  

Fangelsisrými á Íslandi eru fullnýtt. Boðunarlisti hefur því verið að lengjast. Er 

það meðal annars vegna þess hve vel lögreglunni gengur að hafa uppi á 

afbrotamönnum og upplýsa mál. Gera má ráð fyrir því að dómþolum sé 

forgangsraðað til afplánunar eftir alvarleika brota þeirra og eru dómþolar með 

minniháttar brot því lengur á boðunarlista. Því eru dæmi um að mál fyrnast vegna 

þess. Lágmarkstími til fyrningar eru fimm ár og er mikilvægt að dómar fyrnist ekki á 

þeim tíma. Mikilvægt er að stofnunin geti staðið undir þeim markmiðum sem hún 

setur sér og þeim tilgangi sem henni er ætlað samkvæmt lögum. Einnig er það 

skylda Fangelsismálastofnun ríkisins gagnvart samfélaginu. Til þess að svo megi 

verða þarf að gera viðeigandi ráðstafanir (Fangelsismálastofnun ríkisins, 2004; 

Ríkisendurskoðun, 2010). 

Fangelsismálastofnun ríkisins leitaði eftir nýjum úrræðum þar sem tryggja 

mætti að fullnustu dóma yrði framfylgt (Ríkisendurskoðun, 2010). 

Fangelsismálastofnun er með samning við Vernd um vistun afplánunarfanga utan 

fangelsis. Samvinna við Vernd fangahjálp þar sem afplánunarfangar geta tekið út 

seinasta hluta dóms síns utan fangelsis að uppfylltum skilyrðum hefur gengið vel 

(Vernd, e.d.-a; Vernd, e.d.-b). Þrátt fyrir að Vernd bjóði upp á slíkt úrræði er enn 

krafa og mikil þörf á fleiri úrræðum. Litið var til nágrannalandanna, Svíþjóðar og 

Danmerkur, sem hafa innleitt rafrænt eftirlit til fullnustu dóma með góðum árangri 

(Ríkisendurskoðun, 2010). Rafrænt eftirlit var lögleitt hérlendis seinni hluta árs 

2011 en hér er um að ræða „back door“ eftirlit þar sem afplánunarfangar geta 

afplánað seinasta hluta dómsins utan fangelsis (Alþingi, e.d.; Brottsförebyggande 

rådet, 2005). Afplánunarfangar aðlagast þannig samfélaginu að nýju og skapa sér 

nýtt líf á nýjum grunni. Með tilkomu þessa úrræðis, auk samfélagsþjónustu, er 

hægt að stytta boðunarlista Fangelsismálastofnunar og stuðla að meira flæði fanga 

um fangelsin til að afplána refsingu, rýmri möguleika á að viðhalda byggingum 

fangelsa og bæta aðstöðu fanga með viðeigandi hætti. Rafrænu eftirliti er ætlað að 

draga úr endurkomu í fangelsi (Ríkisendurskoðun, 2010).  

Skilyrði til að sæta rafrænu eftirliti eru svipuð milli Norðurlandanna þriggja 

og eru þau:  

• að lögheimili sé samþykkt af Fangelsismálastofnun og að 

sambýlisfólk veiti samþykki fyrir því að afplánunarfangi sæti 

eftirlitinu inni á sameiginlegu heimili, 

• að afplánunarfangi sé virkur í vinnu, námi, eða sinni öðrum 

verkefnum sem hafa verið samþykkt af Fangelsismálastofnun, 

• að afplánunarfangi má ekki neyta áfengis eða annarra vímugjafa á 

meðan á afplánun stendur, 

• að afplánunarfangi sé ekki með ólokið mál í dómskerfinu . 

Einnig eru reglulegar og fyrirvaralausar heimsóknir eftirlitsmanna bæði á vinnustað 

og heimili. Blóð- og eða þvagsýni eru tekin í upphafi afplánunar og er 

afplánunarfangi kallaður inn til sýnatöku til að kanna hvort hann fylgi tilsettum 

skilyrðum. Reglurnar eru misstrangar eftir löndum en afleiðing rofs á skilyrðum er 

ávallt sú sama, að afplánunarfangi fer í fangelsi til að ljúka afplánun sinni (Lög um 

fullnustu refsinga nr. 49/2005; Brottsförebyggande rådet, 2005:8; 

Kriminalforsorgen, e.d.- a; Kriminalforsorgen, e.d.- b; Kriminalforsorgen, e.d.- c).  

Aðstandendur finna til missis þegar dómþoli situr inni. Það er þungur baggi 

að takast á við þær tilfinningar og vera einn með þær byrðar á herðum sér sem 

tveir einstaklingar deildu saman áður en til fangelsunar kom (Arditti, Lambert-

Shute og Joest, 2003). Þessar aðstæður hafa ekki síður áhrif á börn. Þau læra að 

fangelsi er ekki góður staður til að vera á og eru afleiðingar slæmrar atburðarrásar 

(Hreinn S. Hákonarsson, 2007). Afplánunarfangar í fangelsi hafa ekki mikið rými til 

að rækta tengsl við sína nánustu og sér í lagi ef börn eiga í hlut. Í einangrun inni í 

fangelsi getur foreldri ekki uppfyllt lagalegar og siðferðislegar skyldur sínar (Aðgát, 

e.d.; Steinunn Bergmann, 2007). Fangelsun foreldris geta haft neikvæð áhrif á börn 

ýmist til styttri eða lengri tíma en það fer þó eftir lengd dómsins. Um er að ræða 

áhrif á andlega líðan, frammistöðu í námi eða vinnu og jafnvel að þau leiðist inn á 

braut afbrota þar sem þau hafa misst nákomin aðila úr lífi sínu sem gjarnan er 

þeirra helsta fyrirmynd (Al Gharabieh, 2008; Arditti, Lambert-Shute og Joest, 

2003). Vanlíðan og skömm má greina hjá afplánunarföngum í fangelsi og 

aðstandendum sem koma í heimsókn en það getur verið afar erfitt fyrir fanga að 

tala um afbrot sín við börn sín. Með rafræna eftirlitinu má draga úr þeirri vanlíðan 

og smán sem fylgir afplánun í fangelsi og auðvelda afplánunarföngum að takast á 

við þessar tilfinningar með stuðningi félagsráðgjafa og fjölskyldunnar. 

Markmiðið með rafrænu eftirliti er að afplánunarfangar hljóti skipulagða 

afplánun sem innihaldi mannleg og virðingarverð samskipti. Afplánun er sniðin að 

þörfum hvers og eins í upphafi hennar. Þar sem mannréttindi eru í hávegum höfð 

og virðingaverð samskipti eru við lýði á meðan á afplánun stendur, er refsingunni 

ætlað að verða afplánunarföngum til betrunar og draga úr endurkomu þeirra í 

fangelsi (Fangelsismálastofnun ríkisins, 2004; Ríkisendurskoðun, 2010). 

Afplánunarfangar sem hljóta lengri dóma til afplánunar eiga við stóran vanda 

að etja sem kallar á aukna þjónustu sérfræðinga sem starfa hjá 

Fangelsismálastofnun. Félagsráðgjafar starfa með heildarsýn að leiðarljósi sem nær 

til allra þátta í umhverfi einstaklingsins. Sérfræðingar sem starfa hjá 

Fangelsismálastofnun vinna í samráði við afplánunarfanga að gerð 

meðferðaráætlunar í upphafi refsivistar. Það hefur hinsvegar ekki tekist að vinna 

að þeirri áætlun með öllum afplánunarföngum vegna þess hve fáir félagsráðgjafar 

starfa hjá Fangelsismálastofnun ríkisins. Starf félagsráðgjafa felst í því að undirbúa 

afplánunarfanga undir það að verða hluti af samfélaginu á ný. Það getur verið afar 

þungbært fyrir suma afplánuanrfanga að stíga sín fyrstu skref út í samfélagið eftir 

langa fangelsisvist (Ríkisendurskoðun, 2010). Heildarsýn félagsráðgjafans á vel við í 

meðferð til betrunar fangans innan Fangelsismálastofnunar ríkisins, en þar er 

unnið markvisst að því að einstaklingar öðlist hjálp til sjálfshjálpar 

(Félagsráðgjafafélag Íslands, e.d.).  

Afbrot eru vissulega mis alvarleg. Með lögleiðingu úrræða sem tilheyra 

fullnustu utan fangelsis eins og Vernd og rafrænu eftirliti er hægt að koma fleirum 

að í afplánun fyrir minniháttar brot. Sparnaður sem verður vegna þess úrræðis sem 

Vernd hefur upp á að bjóða og tilkomu rafræns eftirlits, er af hinu góða fyrir 

Fangelsismálastofnun ríkisins þar sem oft er krafa um samdrátt hjá ríkisreknum 

stofnunum. Hægt er að nýta það fjármagn sem sparast með því að nota úrræði 

eins og rafrænt eftirlit í stað afplánunar í fangelsi til að fjölga stöðugildum 

sérfræðinga, sem eiga stóran þátt í því að láta refsivistina leiða til betrunar.  

 Líkt og áður kom fram þá getur afplánunarfangi átt þann möguleika að verða 

virkur samfélagsþegn, unnið eða stundað nám jafnframt því að vinna í sínum 

málum og rækta tenglsin við fjölskylduna og tekið þátt í daglegum störfum og 

athöfnum á ný eftir tímabundinn aðskilnað. Þó rafrænu eftirliti séu takmörkum sett 

og skilyrðin þau sömu og í vistun á Vernd, á það að auðvelda einstaklingum að 

aðlagast samfélaginu ný með aðstoð fjölskyldu, vina og annarra aðstandenda.  

5 Lokaorð 

Nú er um eitt ár er síðan rafrænt eftirlit var fyrst tekið í gagnið hér á landi og 

hefur það reynst vel. Rafrænt eftirlit gefur möguleika á að flýta fyrir lausn 

afplánunarfanga úr fangelsi. Eftir því sem höfundur hefur kynnt sér, þá er 

mikilvægt að Fangelsismálastofnun ríkisins geti fylgt eftir markmiðum sínum og 

þeim tilgangi sem stofnunin hefur samkvæmt lögum. Með auknum fjölda dóma 

sem fyrnast má ætla að Fangelsismálastofnun missi álit almennings ef að þeir sem 

hafa verið dæmdir komast hjá því að taka út sína refsingu vegna fyrningar. Einnig 

má stytta  boðunarlistann með tilkomu rafræna eftirlitsins og geta þá sem flestir 

dómþolar geti tekið út sína refsingu áður en dómar þeirra fyrnast.  

Rafrænt eftirlit hefur reynst vel í nágrannalöndunum og eru 

afplánunarfangar almennt ánægðir með úrræðið sem og fjölskyldur þeirra og aðrir 

aðstandendur. Eigindlegar rannsóknir hafa verið gerðar í tengslum við rafrænt 

eftirlit en hins vegar eru ekki til nægilega margar rannsóknir til að sýna fram á það 

hvernig þeim reiðir af í samfélaginu sem eru einstæðir. Mikið er litið til þeirra sem 

eiga fjölskyldur og er það gott að kostir þessa úrræðis og hagkvæmni fyrir 

fjölskylduna séu skoðaðir. Eins og fram hefur komið áður, þá er mikilvægt fyrir 

börn að hafa umönnunaraðila sína sér innan handar. Fjárhagslegum og 

uppeldislegum skyldum er meðal annars deilt á milli foreldra og minni streita sem 

fylgir því fyrirkomulagi heldur en þegar maki er einn með þær skyldur. Þrátt fyrir 

takmarkað frelsi sem fylgir rafræna eftirlitinu getur afplánunarfangi samt sem áður 

notið samveru með sínu fólki. Rafræna eftirlitið gæti einnig veitt 

afplánunarföngum aðhald til að halda sig við það verkefni sem þeir hafa fyrir 

höndum, til dæmis hvað varðar nám. Það virðist vera að sumir sem eru dæmdir 

fyrir refsiverða háttsemi hafa ekki lokið framhaldsnámi. Helstu annmarkar rafræns 

eftirlits hvað varðar fjölskyldur afplánunarfanga eru að fjölskyldan finni til samúðar 

með þeim sem sæti eftirlitinu og upplifi sig knúna til að vera heima, 

afplánunarfanga til samlætis. Líklega er það þess virði þar sem einungis er um 

tímabundnar aðstæður að ræða.  

Hingað til hefur rafrænt eftirlit gefið góða raun og verið án meiriháttar 

vandkvæða. Er því ekkert sem mælir á móti áframhaldandi samstarfi 

Öryggismiðstöðina. Afplánun á að vera afplánunarfanga til betrunar á meðan á 

henni stendur og taka tillit til þess með tilliti til hvers konar aðstoð hann þarfnast til 

að vinna á vanda sínum. Rannsóknir hafa sýnt að rafrænt eftirlit dregur úr 

endurkomutíðni í fangelsi. Það má meðal annars þakka því að afplánunarfangi 

nýtur mikils stuðnings frá fjölskyldu sinni auk þess sem leiða má líkum að því að 

aukinn tími heima við hafi jákvæð áhrif. Þar af leiðandi styrkjast fjölskyldutengsl 

sem er af hinu góða og allra hagur, þá sérstaklega barna sem að eiga í hlut.  

Þar sem þetta úrræði hefur einungis verið í notkun í stuttan tíma, er það 

einlæg ósk höfundar að það verði gert mat á árangri af notkun þess hérlendis þar 

sem aðstæður geta verið mismunandi eftir löndum. Ef úrræðið mun reynast eins 

vel í framtíðinni og það hefur gert, verður vonandi hægt að leggja fram frumvarp til 

laga þess efnis að rafrænt eftirlit verði notað sem sjálfstætt afplánunarúrræði. 

Dómþolar geti þá sótt um að sæta rafænu eftirliti uppfylli þeir tilsett skilyrði. 

Fanglesin verði þá nýtt fyrir fanga sem framið hafa alvarlegri glæpi og þeir sem 

frömdu minniháttar glæpi geta afplánað refsingu sína með rafrænu eftirliti. Þannig 

má áætla að færri dómar fyrnist og líklegra að fleiri muni getað afplánað dóma sína 

þó það kosti fleiri stöðugildi og aukið eftirlit. Þar sem rafrænt eftirlit er nú þegar í 

boði í framhaldi af afplánun á Vernd, er möguleiki að rýmka þær heimildir með 

nýju frumvarpi. Er þá gjarnan litið til ungmenna sem eru dæmd vegna refsiverðrar 

háttsemi en í 14. grein Almennra hegningarlaga nr. 19/1940 er sakhæfisaldur 

ákvarðaður 15 ár. Ungmenni hefðu þá möguleika á afplánun í rafrænu eftirliti í stað 

fangelsis þegar öll önnur úrræði hafa verið reynd. Með því móti fær viðkomandi 

aðhald og tíma til að vinna í sínum málum.  

Kanna má hvort kynferðisafbrotamenn geti afplánað dóma sína með rafrænu 

eftirliti, komi til rýmkunar á heimildum. Kynferðisafbrotamenn finna fyrir 

fordómum og áreiti í garð sinn frá samfélaginu. Slíkt er einnig að finna þegar 

kynferðisafbrotamenn afplána í fangelsi. Ef möguleiki á því er fyrir hendi að 

kynferðisafbrotamenn geti afplánað með rafrænu eftirliti þá eru til þrjár leiðir til að 

nýta rafrænt eftirlit. Fyrsta leiðin er að afbrotamaðurinn afplánar á sérstökum stað. 

Önnur leiðin er að kynferðisafbrotamaður afplánar dóm sinn innan afmarkaðs 

svæðis og þriðja leiðin er að rafræna eftirlitið fylgist með og skráir ferðir 

afbrotamannsins (Button, Tewksbury, Mustaine og Payne, 2011). Rafrænt eftirlit 

býður upp á marga möguleika. Fyrsta skrefið hefur verið tekið og væntingar til 

þessa úrræðis eru miklar. Samantekt Fangelsismálastofnun ríkisins um reynslu 

rafræns eftirlits, eða rannsóknir á því hérlendis höfðu ekki ennþá verið gefnar út 

þegar vinnsla á þessu verkefni stóð yfir en von er á því. Er því forvitnilegt að sjá 

hvernig rafrænt eftirlit kemur út í litlu samfélagi sem okkar. 

